
        
            
                
            
        

    
	ЗАЙЛШГҮЙ ШИЙТГЭЛ – 8

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ДЭСЛЭГЧ ГЕНЕРАЛ Н. ЧИСТЯКОВ

	 

	СЕМЕНОВЫНХНЫГ БУТ НИРГЭСЭН НЬ

	ЗСБНХУ-ын Дээд Шүүхийн цэргийн коллег, атаман Г. М. Семёнов болон түүний хань хамсаатнуудын үйлдсэн эрүүгийн гэмт хэргийг шүүн таслахаар хэрэгтнүүдийг мөрдөн байцааж байна гэж 1946 оны наймдугаар сард хэвлэлд нийтлэхэд түүний хаягаар маш олон захидал, цахилгаан ирж билээ. 

	“Цагаантан-Семёновынхны бүлэг, гадаадын түрэмгийлэгчдийн аймшигт хэрцгийлэл болон манай олон мянган шилдэг хүний амь насыг ямар ч шүүлт, мөрдөн байцаалтгүйгээр бүрэлгэн сүйтгэсэн Чита, Маковаев, Даурийн шорон дахь эрүү шүүлт, дур зоргоор аашилж байсныг бид санаж байна. Түүнчлэн Улаан гварди болон партизануудыг галт тэргээр цуваа цуваагаар нь аваачин, пулемётоор буудан алж, аз болж амьд үлдсэнийг нь хамгийн хэрцгий байдлаар устгаж байсан Татаарын хавцлыг бид мартаж чадахгүй ээ! Манай эх орон, мянга мянган шилдэг хөвгүүдийнхээ амь насны хариуд цагаантны дээрэмчдийн толгойлогчдын эдгээр бүлэг этгээдүүдэд хамгийн хатуу шийтгэл, өнчирч хоцорсон хүүхэд багачууд, алуурчдын гарт амь үрэгдсэн эцэг эх, гэргий нарын шүүхийн хатуу шийтгэл хүлээлгэхийг ЗСБНХУ-ын Дээд шүүхийн цэргийн коллегиос шаардаж байна” гэж Сибирийн хэсэг улаан гвардичууд, партизанууд бичжээ. 

	Зөвлөлтийн хүмүүсийн бусад захидал цахилгаан мөн ийм л утга агуулгатай байсан юм. Чухам юу өргөн олон түмнийг шүүх ажиллагаанд ийнхүү анхааралтай хандахад хүргэв?

	Иргэний дайн болон гадаадын цэргийн түрэмгийллийн жилүүдэд ажилчин тариачны ангийн дайсан манай газар нутгийг «германы рейхийн хэдэн мянган жилийн ноёрхолд» байлдан дагуулахыг хүссэн фашистын алуурчдаас дутуугүй харгис байснаар тайлбарлагдах ёстой. Цагаантны дээрэмчид «болхи» хүмүүсийг өөртөө захиран ноёрхогч «Агуу их германы улс» гэгчийн арьс өнгөөр ялгаварлах үндэсний ноёрхогч үзлийн ашиг сонирхлыг тэргүүн зорилт болгож байсан үндсэрхэг үзэлтнүүдийн нэгэн адил оросын олон арван сая ядуу дорой ажилчин тариачдыг өөрсдийнхөө золиос болгож жаргалтай амьдрах гэсэн «ашиг сонирхлоо» хамгаалж байжээ. 

	К. Маркс, хөрөнгөтнүүдийн эд хөрөнгийн төлөө ашиг сонирхол бол капиталист нийгмийн хөгжлийн гол хөдөлгөгч хүч мөн гэж тухайн үед бичиж байлаа. Хөрөнгөтнүүд баяжихын тулд ашиг хонжоо л гарч байвал өөрийн ах эгч, хүү, охин, эцэг эхээ ямар ч ичгүүр сонжуургүйгээр худалдахаас буцдаггүй хүмүүс. 

	Энэ явдал Орос оронд «ноёлох» ангийн эрх мэдэл, «энгийн хүмүүсийн» эрх мэдэлгүй байдлын тухай олон зуун жилээр тогтож ирсэн төсөөллийг тусгасан хагас феодалын харьцаагаар улам бүр гүнзгийрч байсан. 

	Хаант оросын үеийн ноёлогч ангиуд энэ талаар нэгдсэн саналтай байсан гэж бид хэлж чадахгүй. Зөвхөн хөрөнгөтний ангийг тулж түшиж байсан сэхээтнүүдийн дунд төдийгүй эрх мэдэл бүхий ангиудын төлөөлөгчдийн дотор ч хувьсгалт үйл явдлын түүхэн мөн чанар зайлшгүйг ойлгож байсан хүмүүс цөөнгүй байсан юм. Гэвч үүний зэрэгцээгээр Орос дахь капиталист нийгмийн хуучин мөлжигч хэсэг өөрсдийн онцгой эрхээ бат бэх болгож түүнийгээ хамгаалахын тулд ямар ч гэмт хэрэг хийхэд бэлэн байв. 

	Тэд ажилчин тариачидгүйгээр чухам ямар болохоо бодолгүй тэднийг устгачихсан бол элбэг дэлбэг амьдралгүй үлдэх л байсан юм. 

	Хөрөнгөтний нийгмийн «түүхт» эрх дархыг хамгаалахын төлөө хэт зүтгэгчийн нэг бол атаман Семёнов байсан юм. Казакийн баян гэр бүлээс гаралтай энэ хүн албан тушаалд мөн хурдан дэвшсэн юм. 

	Фабрик, завод дээр хөдөлмөрлөж, помещикуудын газрыг боловсруулж, амьдралын баялгийг бүтээж, бүтээсэн зүйлийг нь ноёд дээдэс «хууль ёсны» эзэд мэт ашигладаг байсан ядуу дорой хүмүүсийг Семёнов басамжлан доромжлох үзлээр бага залуугаасаа эхлэн хүмүүжигдсэн нь түүнд тэгж түргэн тушаал дэвшихэд тус дөхөм болжээ. 

	Хүн төрөлхтний түүхэнд эргэлт болсон 1917 онд Семёнов насны хувьд залуу байсан боловч ахмад цолтой тэнцэх есаул тушаалтай байжээ. Гэхдээ хэргийн учир зөвхөн цолонд биш. Тэрээр «харчуулын» хөдөлгөөнийг дарахад онцгой хүчин чармайлт гаргаж өөрийгөө ямаршуу этгээд болохоо харуулсан бөгөөд түүний тухай ихэс дээдсийнхэн ч сайн мэддэг болжээ. Түр засгийн газар хувь заяаныхаа талаар санаа зовон, өөртөө туслах хүчнийг цуглуулан бөөгнөрүүлэхдээ Семёновыг хамгийн чухал үйл хэрэг урагшлан мандаж яваа пролетарийн хувьсгалыг сөрөн эсэргүүцэгч дорнод Сибирь дэх цэргийн хүчнийг эвсүүлэн бүрэлдүүлэхэд аялдан дагалдах итгэлтэй хүнийхээ нэгийг гэж үзэж байсан нь тохиолдлын хэрэг биш. Тэрээр Казакуудын цэргийн ангиудыг хувьсгалт хөдөлгөөний эсрэг тэмцэлд зохион байгуулах ажлаар Байгалын чанадад томилогдон явж байжээ. 

	Гэвч энэ нь ямар ч ашиггүй боллоо. Зөвлөлт засаг, цагаантны дээрэмчид түүний дотор Семёновын байгуулсан хувьсгалын эсэргүү казакуудын цэргийн ангиудыг бут ниргэж зөвхөн Байгалын чанадад төдийгүй Сибирийн бүх нутаг дэвсгэрт ялалт байгууллаа. Семёнов хуучин эздээ цөмийг нь алдан, Манжуурт зугтан очиж япончуудад элдвээр зарагдах болжээ. 

	Хонь дайралдахгүй бол туулай ч яах вэ гэж чоно бодлоо гэгчээр түүний бодол санаа маш богино. Хэрэв бүх орныг өөрийнхөө захирамжид авч болдоггүй юм бол тариачдыг ажиллуулж өөрөө ноёлогч ангийг төлөөлөн урьд өмнөх шигээ баян чинээлэг амьдарч болох өчүүхэн боловч газар олдоосой. Эртнээс эхлэн тийм байсан, одоо ч гэсэн тэр чигээрээ байх ёстой гэж Семёнов боддог байв. 

	Атаман Семёнов Зөвлөлт засгийн эсрэг тэмцэгчдийн дунд маш чухал нэг үүрэг гүйцэтгэсэн. Эд бол хуучин нийгмийн хэзээд эвлэршгүй, хамгийн хорсолт дайснуудын үлдэгдэл байсан. 

	Булаан дээрэмдэх эрх ямбыг нь устгасан тэр бүхний эсрэг сөрж тэмцэх боломж олж авсан зэрлэг араатны дүр бүхий тийм хүмүүсийн ангич мөн чанар ямар байдгийг бид аугаа их эх орны дайны жилүүдэд мэдсэн юм. Дээр үед нударган баян байсан буюу эсвэл хөрөнгөтний хуучин нийгмийн халааг авсан этгээдүүд л харгис цагдаагийн үүрэг гүйцэтгэсэн билээ. 

	Тэд фашист германы хэн нэгэн ахлах дэслэгчийн өмнө «Хайль Гитлер» гэж номхон зогсон ёсолж «Аугаа их Германы алдар нэрийн төлөө» зөвлөлтийн эх орончдыг устгахаар явцгаасан юм.

	 

	* * *

	 

	1918 он залуу Зөвлөлт Улсын хувьд маш хүнд жил байв. Оросын хувьсгалын эсэргүү хүчин Англи, АНУ, Япон, Францын империалистуудыг өөртөө туслуулахаар уриалжээ. 

	Мурманск, Архангельскт Англи цэргээ буулгав. Империалистуудын өдөөн хатгалаар Волгоос1 Урал хүртэлх нутагт чехословакуудын үймээн дэгдлээ. Өмнө зүгт цагаантны дээрэмчид армиудаа цуглуулж, Алс Дорнодод Япон болон америкийн булаан эзлэгчид дур зоргоороо авирлаж эхэлжээ. Зах хязгаарын баялаг нутаг түүнийг Оросоос таслан авч эзэмшихийг хүссэн Японы империалистуудын анхаарлыг өөртөө татах боллоо. Ийнхүү тэд залуу бүгд найрамдах улсын маш хүнд байдлыг ашиглан далайн орчмын газруудад цэргээ оруулжээ. 

	Зөвлөлт Бүгд Найрамдах Улс маш хүнд байдалд орлоо. Тус орны асар их газар нутгийг дайснууд эзэлж тэнд газрын эзэд, хөрөнгөтний засгийг тогтоон, өчүүхэн боловч эсэргүүцсэн бүх л хүмүүсийг устгаж байлаа. 

	Япончууд Алс Дорнодын газар нутгийг Байгалын чанадах нутаг хүртэл эзэлсэн боловч энэ районуудад өөрийн ноёрхлыг илт тогтоохыг хараахан зүрхэлж чадалгүй засгийн эрхийг хөлсний этгээд атаман Семёновт шилжүүлжээ.

	 

	* * *

	 

	Алс Дорнод, Байгалын чанадах нутгийн хөдөлмөрчид партизаны отряд байгуулан гадаадын түрэмгийлэгчид, цагаантны дээрэмчдийн эсрэг баатарлаг тэмцэл хийсэн юм. Энд иргэний дайн 1922 он хүртэл үргэлжилсээр байв. Энэ дайн өөрийн эх орны эрх чөлөө, тусгаар тогтнолын төлөө зөвлөлтийн ард түмний тэмцлийн түүхэнд яруу тод хуудас болон үлдсэн. Зөвлөлт засгийн төлөө тэмцэл тулалдаанд хөдөлмөрчин олон түмэн, тэргүүний сэхээтнүүдийн дундаас авьяаслаг удирдагчид төрөн гарсан юм. Сергей Лазо онцгой их алдаршжээ. Тэрээр хатан зоригт, авьяаслаг жанжин байсан учир түүнд цагаантны дээрэмчдийн толгойлогчид, япончууд хорсон занаж үнэхээр үзэн яддаг байжээ. Түүнийг дайснууд баривчлан авч хамгийн зэрлэг аргаар, галт тэрэгний зууханд амьдаар нь хийж шатаан алсан. 

	Алс Дорнодод Зөвлөлт засаг тогтоход Семёнов тэндээс Манжуур луу зугтан гарч тэнд японы империалистуудын тусламжтайгаар Зөвлөлт Оросын Алс Дорнодын районуудад довтлон орохоор цагаантны дээрэмчдийн дүрвэгчдийн отрядуудыг бөөгнөрүүлэх ажлыг эрчимтэй явуулсан байна. 

	Тэрээр японы тагнуулын хувьд санхүүгийн ямар нэг гачигдалд орсонгүй, баян эзэд нь түүнийг эд материал, мөнгө хөрөнгөөр хүрэлцээтэйгээр хангаж байлаа. 

	1918 оны нэгдүгээр сард Семёновын дээрэмчид Зөвлөлт Оросын хилийг цөмрөн Байгалын чанадад түрэн орж иржээ. Япончууд Урал, Амар орчмын газар нутгийг зөвлөлт Оросоос таслан авах төлөвлөгөөтэй байлаа. Гэвч энэ санаархал шившигтэйгээр балран нурсан юм. Олон түмний хувьсгалт ухамсрын хүчин чадлыг япончууд огт тоомсорлоогүй байжээ. Зангидмал гар шиг нягтран нэгдсэн улаан гварди болон казакуудын хувьсгалч отрядууд, Улаан армийн ангиуд Сергей Лазогийн удирдлагын дор Семёновынханд аймшигт цохилт өгч тэднийг Манжуур луу дахин хөөн зайлуулжээ. Хувьсгалын эсэргүү заналт дайсан Семёновын хувь заяаг шийдэх л ёстой байлаа. Гэвч шинэ үйл явдал, тухайлбал нэг талаас Сибирийн баялгийг булаан эзлэхийг улангасан хүссэн японы империалистууд өөрийн үйл ажиллагааг идэвхжүүлсэн ба нөгөө талаас эх оронд нь буцаах гэж байсан, дайнд олзлогдогсдоос бүрдсэн Чехословакийн корпус үймээн дэгдээсэн явдал Семёновыг түүхэн үйл явцын урсгалын гадаргуу дээр ахин өргөн мандуулав. 

	Улаан гвардийн болон коммунистуудын цөөн хүнтэй зөвлөлтийн отрядууд хувьсгалын эсэргүү нэгдсэн хүчинд бүрэн цохилт өгөх боломжгүй байлаа. Ийнхүү Семёновын дээрэмчдийн бүлэг дайны тавцанд дахин гарч иржээ. 

	Тэрээр Байгалын чанад дахь эзлэгдсэн районуудад харгис ёс дэглэм тогтоов. Тэд зөвхөн партизанууд төдийгүй, хөдөлмөрчин ард түмэн нэг бүрээс айхдаа энгийн номхон хүмүүсийг сүрдүүлэн номхруулж тэдний эсэргүүцэх зориг хүслийг мохоон дарахыг эрмэлзэн хамгийн зэрлэг догшин харгислал үйлдсэн. Тэрээр Байгалын чанадад түр зуур ноёрхох хугацаандаа үй олон ажилчин тариачдыг балмадаар харгислан, тарчилган зовоож, алан хядаж байсан нь олон түмний сэтгэл санаанд аймшигтай ул мөрийг үлдээсэн билээ. 

	Семёнов тэр үеийн үйл ажиллагааныхаа тухай шүүхийн хурал дээр нэлээд тодорхой ярьсан юм:

	 

	— Зөвлөлт засгийн эсрэг үйл ажиллагаагаа би 1917 онд, Петроградад ажилчин цэргийн депутатуудын зөвлөлүүд байгуулагдаж байхад эхэлсэн юм. Түр засгийн газар, Петроградын зөвлөл түүнд ямар аюул хүргэх вэ? гэдгийг сайн ойлгож, хувьсгалт үйл явцад Лениний үүргийг сайн мэдэж байсан юм. Тэр үед би Петроградад ажиллаж тэнд тогтнож буй байдлыг ажиглан судалж цэргийн сургуулийнхны тусламжтайгаар эргэлт хийн, Тавричийн ордныг эзэлж, Петроградын Зөвлөлийн бүх гишүүдийг баривчлан большевикуудыг удирдлагагүй болгохын тулд тэднийг нэн даруй буудан алахаар төлөвлөж байлаа. 

	 

	Семёнов төлөвлөгөөнийхөө талаар Түр засгийн газрын цэргийн яамны сайд хурандаа Муравьевтай удаа дараа зөвлөн ярьж байжээ. Гэвч хувьсгалт олон түмний сонор сэрэмж Семёновын хувьсгалын эсэргүү санаархлыг хэрэгжихэд саад болжээ. 

	Керенский хувьсгалын эсрэг тэмцэхдээ большевикуудыг дэмжиж байсан Петроградын гарнизоны ангиудад төдий л найдаж чадахгүй байсан учир Семёнов Байгалын чанад дахь казакууд болон буриад монголын нударган баячуудаас бүрэлдсэн отряд байгуулах саналыг түүнд тавьсанд Керенский дуртайяа зөвшөөрчээ. Ингэж л Семёнов 1917 онд Байгалын чанадад гарсан юм. 

	 

	— Миний зорилго бол Зөвлөлүүдийг тараахаар Петроградад яаралтай авч ирэх ёстой байсан дивиз байгуулах явдал байв 

	 

	гэж тэрээр шүүхийн байцаалтад мэдүүлэг өгчээ. 

	Семёнов японы тусламж дэмжлэгт тулгуурлан өөрийгөө Байгалын чанад дахь казакуудын удирдагч хэмээн зарлаж энэ хязгаар нутагт Зөвлөлт засгийг устгах явдлыг зорилгоо болгосон байна. 

	Чухам энэ үеэс тэрээр цуст хэрэг явдлынхаа тооцоог эхэлсэн ажээ. 

	1918 оны нэгдүгээр сарын 29-нд шөнө дундад Семёнов өөрийн бүлэг дээрэмчдийг толгойлон Манжуур өртөөний орчимд хил даван орж ирж орон нутгийн зөвлөлийн гишүүн, бүлгэмийн ажилчдын эсрэг цуст харгислал явуулжээ. 

	Энэ зэрлэг харгислалаа хорхой алж байгаа мэт ямар ч тоомсоргүй үйлдэж байсныг Читийн зөвлөлийн нэгэн гишүүнтэй утсаар ярьсан байдал илчлэн харуулна. 

	 

	— Манжуур өртөөн дээр юу болов?

	— Онцын юмгүй. Бүх зүйл нам тайван болоод байна. Танай улаан гвардичууд, зөвлөлийнхөн чинь над саад хийхээ болив. 

	— Үүнийг чинь юу гэж ойлгох юм бэ? Та тэднийг буудчих аа юу?

	— Үгүй би тэднийг буудаагүй. Хайран сум гэж бодоод би тэднийг дүүжилчихсэн юм. 

	 

	Чит хотноо байгаа большевикуудыг айлган сүрдүүлэхийн тулд Семёнов хүүр ачсан вагоныг Чит руу явуулах тушаал өртөөний даргад өгчээ. 

	Семёновын дээрэмчид очсон газар бүрдээ алан хядаж, үнсэн товрог болтол галдан шатааж байжээ. Атаман Семёнов өсөж торниж, хүн нэг бүрийнх нь байдлыг сайн мэддэг болсон Дурулгуевск өртөөнд өөртөө дургүйцсэн хүмүүсийг маш зэрлэг бүдүүлгээр харгисалж, тарчилган зовоосон байна. Энэ байдлаараа тэрээр дундад зууны үеийн монголын цэргийн жанжин доголон Төмөртэй маш төстэй байсан бөгөөд дуртайгаа дүүжилж, дуртайгаа туйвандан алж байжээ. Чита мужийн шоронгийн дарга Григорьев 1918 оны есдүгээр сарын 29-нд Түр засгийн газрын Байгалын чанад дахь мужийн комиссарын нэр дээр бичсэн итгэмждээ Семёновынхны бүлгийнхэн есдүгээр сарын 17-нд мужийн шоронд дур зоргоороо хэрхэн авирлаж байсан тухай дурдсан байдаг. Оройн шалгалтын дараа бага дарга Жилин, Семёновын монгол-буриад отрядын зэвсэгт хэсэг казакуудтай ирж шоронд хоригдож байсан большевик Давыдов, Маклаков, Метелица нарыг шоронгоос отрядын Штабт авчрах тухай Читийн цэргийн гарнизоны даргын штабын дэргэдэх мөрдөн байцаах комиссын даргын бичиг үзүүлэхэд баривчлагдсан хүмүүсийг хуваарьтай бус цагт тэдэнд өгөхөөс шоронгийн дарга татгалзжээ. Шөнийн хоёр цагт дөч орчим зэвсэглэсэн цэргийн дарга казакууд ирж, тэдний шаардлагаар шоронгийн өрөөнүүдийг онгойлгож өгчээ. Тэд зарим хоригдлуудыг отрядын төвд аваачиж зэрлэгээр тарчилган тамлаж алсан байна. 

	1918 оны аравдугаар сарын 16-нд зуутын дарга Сакович, тагнуул Врублёвский, бага дарга Гришёв (гурвуулаа Семёновын цэргийн ангиас) нар Нерчинийн мөрдөн байцаах комиссын дарга фон Венглерийн зөвшөөрөл бичигтэйгээр шоронд орж ирж баривчлагдсан большевик Ширман, Диктович, Дулепов нарыг зэрлэгээр зодож жанчсан тухай 1918 оны аравдугаар сарын 19-нд Нерчинийн шоронгийн дарга, Байгалын чанад дахь мужийн шоронгийн байцаагчдаа мэдээлж байжээ. Семёновын бүлгийнхэн баривчлагдагсадтай иймэрхүү дураар авирлах, тамлан тарчилгах явдал бусад шоронгуудад зөндөө гарч байв. 

	Семёновын дээрэмчид Чит тийш хөдлөхдөө Борзя болон Оловянная өртөөг эзэлж тэнд олон арван хүнийг буудаж, дүүжилж алжээ. 

	 

	«Большевикууд амьдрах эрхгүй хүмүүс юм. Хамгийн шилдэг большевик л дүүжлэгдэнэ» 

	 

	гэж Семёнов ямар ч ичгүүр сонжуургүйгээр хэлж байжээ. 

	Зөвлөлт засагт нааштай хандсан тэр бүхнийг Семёнов большевикуудад хамааруулж байжээ. Семёнов хилийн чанадад дүрвэж байхдаа бичсэн «Өөрийн тухай өгүүлэх нь» гэдэг номдоо Зөвлөлт засгийн төлөө тэмцэж байгаа бүх хүмүүсийг устгахыг уриалжээ. 

	Зөвлөлт засгийн эсрэг тэмцэлд Семёновын хамт түүний холбоотон генерал Бакшеев, Васильевский, цэргийн дарга Михайлов, Шекунов нарын зэрэг бусад хүмүүс оролцжээ. 

	Генерал Бакшеев Семёновын орлогч, Байгалын чанад дахь казакийн цэргийн засгийн газрын дарга, Васильевский армийн штабын казакийн хэлтсийн дарга байв. 

	Японы зэвсгээр хангагдсан цагаантны дээрэмчдийн ангиуд Семёнов, Бакшеев, Васильевскийн удирдлагын дор хэдэн жилийн туршид улаан арми болон партизаны отрядуудын эсрэг идэвхтэй тэмцлийг явууллаа. Тэд эзлэгдсэн районуудад хүн амыг тонон дээрэмдэж, цэрэгтээ хүчээр татаж, Зөвлөлт засагт нааштай хандлаа гэж хөдөө тосгодыг галдан шатааж байлаа. Семёнов болон түүний гар хөл бологчид японы түрэмгийлэн эзлэгчдийнхээ хамт Алс Дорнод дахь партизаны хөдөлгөөний удирдагч Сергей Лазогийн амь насыг бүрэлгэн сүйтгэсний хариуцлагыг хүлээх ёстой юм. 

	Атаман Семёновын отрядуудын өдүүлсэн ялт гэмт хэргийн тухай Чита мужийн улсын архивд хадгалагдаж байгаа баримт бичгүүд нотолдог юм. 

	Акшинийн уездийн комиссар 1918 оны арван хоёрдугаар сарын 27-нд семеновынхны бүлэг дээрэмчдээс энэ уездэд үйлдсэн аллага, дээрэм, хүч түрэмгийллийн тухай Түр засгийн газрын Байгалын чанад дахь мужийн комиссарт мэдээлэхдээ Штаб-ротмистр Тонковын удирдлагын дор онцгой экспедицийн отряд Акша хотноо ирмэгц уездийн мөрдөн байцаах комиссоос улаан армид сайн дураар буюу цэрэг татлагаар алба хааж байсан хүмүүсийн нэрсийн жагсаалтыг шаардсан юм. Дараа нь нэрсийн жагсаалтад орсон хүмүүсийг харуулын өрөөнд авчирч тамлан зодож заримыг нь ташуураар 200 удаа ороолгосон нь бараг л эрэмдэг зэрэмдэг болгосон юм. Архи ууж наргисны дараа харагдсан бүхнийг алан хядаж эмэгтэйчүүдийг хүчирхийлсэн явдал ч гарч байсан. Хөдөө тосгод дахь хүн амын хүнс тэжээлийн зүйл, адуу мал тоноглол төхөөрөмж зэрэг бүх зүйлийг хураан авч байсан. 

	1918 оны арван нэгдүгээр сарын 28-нд Алс Дорнодын казакийн корпусын хэлтсийн шүүхийн шийдвэрээр хувьсгалт ухуулга хийж, улаан армийн талд орсон гэдэг шалтгаар Байгалын чанад дахь казакийн цэргийн дарга Степан Григорьевич Викуловыг буудан алжээ. 

	Троицкосавск хот болон Монголтой хил нийлэн оршдог Байгалын чанад дахь мужид семеновынхан Баруун Сибирь болон Алс Дорнодын «итгэл муутай» хүмүүсийг залхаан номхотгох нэрийдлээр эрүүгийн хэрэг шүүх газар байгуулж олон хүмүүсийг аваачжээ. Зөвхөн, хотын шоронд л 1500 гаруй хүний амь үрэгджээ. Хоригдлуудыг шоронд тэсвэрлэшгүй хүнд нөхцөлд байлгасны уршгаар зөвхөн хоёр сар хагасын дотор 350 хүн өлсгөлөнгөөр буюу өвчнөөр үхэж байжээ. 

	Энэ эрүүгийн газар баривчлагдсан хүн бүхэн, тэр ч байтугай Семёновынхны үзэж байснаар ямар ч буруугүй хүн ч гэсэн нэгэн адил өчүүхэн ч энэрэлгүйгээр устгагддаг байжээ. Тэд зэрлэг харгислалынхаа гэрчийн этгээд болж чадах хүмүүсийг ч амьд үлдээхийг хүсээгүй байна. Харгис цээрлүүлэгчдийн нэг болох зуутын дарга Соломахоор толгойлуулсан тусгай шүүх таслах газар «буудна» гэхээс өөр шийдвэр гаргадаггүй байжээ. 

	1919 оны арван хоёрдугаар сарын 26-наас хойш шүүхийн газар огт хуралдаагүй боловч буудан алах ажил явуулгаа шүүхийн шийдвэрээр явуулж байгаа мэт үргэлжлүүлж байжээ. «Улааныхныг» «цэвэрлэнэ» гэдэг нэрийн дор зөвхөн 1920 оны нэгдүгээр сарын 1, 5-ны өдрүүдэд 481 хүнийг буудан алжээ. Шоронгийн эмнэлэгт бараг хөл дээрээ босож чадахгүй шахуу байсан 200 хүн үлдэхэд, тэднийг хордуулан алахыг оролдож бүтэмжгүй болмогц семеновынхны согтуу цэргүүд өвчтөнүүдийг сэлмээр хэсэгчлэн тастах, жадаар хатгах зэргээр бүдүүлэг авирлан яргалсан байна. 

	Андриановка өртөөн дээр гурван мянган хүнийг буудан алж тэдний хүүрийг дөчин вагонд ачин өөр газар аваачин булсан байна. Шүүхийн хуралдаан дээр Семёнов энэ зэрлэг явдлынхаа хариуцлагаас мултрахыг оролдож байв. Тэрээр, энгийн номхон хүн амын эсрэг залхаан цээрлүүлэх үйл ажиллагааг явуулж байсан, гэхдээ хаана, хэдийд, хэчнээн хүнийг цаазалсан тухай хэлэхэд хэцүү байна гэж байжээ. 

	Энэ асуудлыг тодотгох зорилгоор улсын яллагч, Семёнов нарын хооронд ямар яриа болсныг авч үзье. 

	 

	Прокурор — Энгийн номхон хүн амын эсрэг ямар тодорхой арга хэмжээ та авч явуулж байсан бэ?

	Семёнов — Албадах хэлбэрийн арга хэмжээ 

	Прокурор — Буудан алах арга хэрэглэж байсан уу? 

	Семёнов — Хэрэглэж байсан.  

	Прокурор — Дүүжилж байсан уу? 

	Семёнов — Буудан алж байсан. 

	Прокурор — Олон хүнийг буудан алсан уу?

	Семёнов — Тэдгээрийг цаазлан шийтгэхэд биечлэн оролцдоггүй байсан учир хэчнээн хүн буудан алагдсаныг хэлж чадахгүй байна. 

	Прокурор — Олон уу, цөөн үү?

	Семёнов — Олон

	Прокурор — Харгислалын өөр хэлбэр хэрэглэж байсан уу?

	Семёнов — Хүн амын зүгээс эсэргүүцэл илэрхийлэх үед хөдөө тосгодыг шатааж байсан. 

	 

	Цагаантны армид алба хаахаас татгалзах буюу семеновын армийнханд жирийн үйл явдал гэж тооцогддог дээрэм хийхэд ямар нэг хэмжээгээр саад болох явдлыг залхаан цээрлүүлэгчид, эсэргүүцэл гэж тооцдог байжээ. Семёновынхныг Байгалын чанад дахь ард түмэн үзэн яддаг байсан. Партизаны отрядууд өсөн бэхэжсээр байлаа. Дээрэмчдэд багтах шингэх газаргүй болж ирэв. 

	Гэтэл Семёновт, японы булаан эзлэгчид туслав. Гэвч сэтгэл харамгүй тусламж огт биш гэдэг нь мэдээж хэрэг. Хөлсний зарц этгээд зөвлөлтийн хүмүүсийн цусыг газарт нэвт шингэтэл асгаруулж, эцэст нь японы булаан эзлэгчдэд зулгуйдан өгсөн Алс Дорнодын орос нутаг бол үнэхээр хорхой хүрэм газар билээ. Японы империалистуудын дэмжлэггүйгээр Семёнов ганц сар ч оршин тогтнож чадахгүй байсан. 

	Семёнов шүүхийн хурал дээр, манай штабын дэргэд японы армийн хошууч Куроки ажиллаж байсан юм. Курокийн дараа, биднийг санхүүжүүлэн хангах асуудлыг манай штабын дэргэдэх японы цэргийн төлөөлөгчийн газрын төлөөлөгч хурандаа Курасав гүйцэтгэж байсан юм гэж нотолж байлаа. 

	 

	Прокурор — Тэр үед та япончуудаас хэдий хэмжээний мөнгө авч байсан бэ?

	Семёнов — Өөрийн армийн хэрэгцээнд дөрвөн сая иен авсан. 

	 

	Колчак, Семёнов нар Сибирийн бүх нутгийг Урал хүртэл Оросоос таслан авч Японд өгөх тухай японы империалистуудтай тохиролцсон ба булаан эзэлсэн газар нутагт «завсрын улс» гэгчийг байгуулж түүний засгийн газрын тэргүүнд Семёновыг тавихаар бэлтгэж байжээ. 

	1920 оны нэгдүгээр сарын 4-нд Оросын «Дээд захирагч» адмирал Колчак засгийн эрхийг атаман Семёновт өгөх тухай зарлиг гаргажээ. 

	Энэ зарлигийн нэгэн хэсгийг авч үзье. 

	 

	«Бүх оросын Дээд засаг төрийг Оросын Өмнөд хэсгийн зэвсэгт хүчний ерөнхий командлагч, дэслэгч генерал Деникинд шилжүүлэн өгөх тухай миний урьдчилсан шийдвэрийн дагуу, цаашид түүний заалт авах хүртэлх хугацаанд орос орны Дорнод зах хязгаарын нутагт засаг төрийг бүх Оростой бүрэн нэгдэлтэй байх үндсэн дээр хамгаалах зорилгоор Алс Дорнод, Эрхүүгийн цэргийн тойргийн зэвсэгт хүчний ерөнхий командлагч, дэслэгч генерал атаман Семёновт Оросын Дорнод зах хязгаарын бүх нутаг дэвсгэрийг цэрэг дайн болон иргэний хувьд захирч байх бүрэн эрхийг олголоо. 

	Өөрийнхөө бүрэн эрхийн хэмжээнд төрийн засаг захиргааны байгууллага байгуулахыг дэслэгч генерал атаман Семёновт үүрэг болгосугай. 

	 

	Дээд захирагч адмирал Колчак 

	 

	гэжээ. 

	Байгалын чанад дахь Зөвлөлт төрийн эсрэг гэмт хэрэгт генерал Бакшеев багагүй үүрэг гүйцэтгэж байсан тухай дээр дурдсан билээ. 

	 

	— Миний бие атаман Семёновын орлогч, казакийн цэргийн холбооны даргын хувьд, хүн амыг цагаантны дээрэмчдийн отрядуудад дайчлах, хүчээр дайчлах, хүнс тэжээл, хувцас хунар, адуу малыг хураан дээрэмдэх асуудлыг эрхлэн хариуцаж, хот суурин газруудад (партизануудтай тэмцэн тулалдах) залхаан цээрлүүлэх бүлгийг байгуулж байсан юм 

	 

	гэж тэрээр шүүхэд мэдүүлэг өгч байжээ. Цэргийн ар талыг хамгаалах, хот тосгоны «тайван» байдлыг хангах асуудал Бакшеевт оногдож байв. Түүний шууд оролцоотойгоор байгуулагдсан залхаан цээрлүүлэх бүлгийнхэн партизанууд болон тэдний гэр бүл түүнчлэн цагаантны дээрэмчдэд туслахаас татгалзсан хүмүүстэй хатуу ширүүн харьцаж байжээ. Ялангуяа генерал Тирбах, Унгернээр толгойлуулсан семеновын армийн ангиуд болон түүнчлэн Чистохин, Фильшинийн залхаан цээрлүүлэх отрядынхан харгис бурангуйгаараа нэрд гарч байв. Энэ отрядуудын зэрлэг харгислалын тухай хэрэгтэн Власьевский шүүхийн хурал дээр ярихдаа: 

	 

	Унгернийн тухай домгууд байдаг. Тэрээр маш харгис. Эмэгтэйчүүд хүүхдүүдийг өчүүхэн ч хайрладаггүй. Түүний тушаалаар бүхэл бүтэн тосгодыг устгаж байсан. Үхэлд хэлмэгдсэн хүмүүсийг тэрээр өөрөө амтархан буудан алж байсан. Семёновын армийн залхаан цээрлүүлэх онцгой дивизийн дарга генерал Тирбах мөн тийм харгис хүн байсан. Түүний дивизийн штаб Маковеево гэдэг газар байрлаж байсан. Тэнд Тирбах өөрийн аймшигт эрүү шүүлтийг явуулсан. 

	Маковеевын эрүү шүүлтийн тухай Байгалын чанад дахь хүмүүс одоо болтол сүүрс алдан ярьцгаадаг юм. 

	Нэг удаа хүчээр дайчлагдсан казакууд Семёновын цэрэгт алба хаахаас дургүйцэж байгаагаа илэрхийлэн цэргийн дарга нараа алан партизануудын талд орсон юм. Удалгүй тэдний хөдөө сууринд нь Чистохины отряд ирсэн. Тэд бүх өвгөд хөгшдийг цуглуулан чарганд хөллөж алагдсан цэргийн дарга нараа оршуулгын газар луу чирч аваачих тушаал өгч тэнд өвгөчүүдийг буудан алж суурин тосгоныг бүхэлд нь галдан шатаасан ажээ. 

	 

	1917 онд Түр засгийн газарт туслахаар Семёновын хамт цагаан казакуудын хорооллыг байгуулж байхдаа түүний холбоотон нь болжээ. Дараа нь иргэний дайны туршид Семёновын армийн казакийн хэлтсийн даргын албан тушаалд байхдаа Зөвлөлт засгийн эсрэг зэвсэгт тэмцлийг идэвхтэй явуулж байсан ба хүн амын эсрэг харгис бурангуйллыг шууд удирдаж улаан армийн цэрэг болон партизануудыг хэрцгийлэн цээрлүүлэхэд оролцож байжээ. 

	Японы командлалтай холбоо барих, улаан армитай тэмцэх хамтын төлөвлөгөөг боловсруулах, семеновын армид өгөх мөнгөн тусламж зэвсгийг тогтоолгон авах асуудал нь Власьевскийн бас нэг үүрэг байжээ. Власьевскийн өгсөн мэдүүлгээр, япончууд семеновын армид сард 300 мянган алтан иен өгч байжээ. 

	Шепунов, Михайлов нар Зөвлөлт засгийн эсрэг зэвсэгт тэмцлийг идэвхтэй явуулж байв. Шепунов «Зэрлэг дивизийн» цэргийн дарга байхдаа Корниловын хуйвалдаан болон Петроград руу хийсэн довтолгоонд идэвхтэй оролцож байжээ. 

	Тэрээр бүтэмжгүй болсон тэр үймээний дараа Ашхабадад очиж тэнд Зөвлөлт засгийн эсрэг хувьсгалын эсэргүү бослогыг зохион байгуулагчдын нэг болов. Шепунов Өмнөд Каспийн цагаан армийн хамгийн идэвхтэй бөгөөд шилдэг офицер нарын тоонд ордог байжээ. Энэ армийг бут цохигдсоны дараа тэрээр Персэд оргон гарч, хожим нь Приморьед ирж Семёновын армид орсон билээ. 

	Михайлов бол Зөвлөлт засагтай олон жил тэмцсэн хүн. Тэрээр Петроградаас Сибирь лүү зугтан очиж, 1918 оны сүүлчээр Колчакийн дэглэмийг тогтооход хүргэсэн хувьсгалын эсэргүү эргэлтэд оролцжээ. Колчакийн засгийн газарт Михайлов сангийн яамны сайдын албан тушаалтай байжээ. 

	Улаан арми болон партизаны отрядууд нь цагаантны дээрэмчид, булаан эзлэгчдийг бут цохиж тэднийг Зөвлөлт гүрний нутаг дэвсгэрээс хөөн гаргасан юм. Атаман Семёнов өөрийн цэргийн үлдсэн хэсгийн хамт Манжуур луу зугтан зайлав. Гэвч энэ улайрсан дээрэмчин бас л номхорсонгүй. Олон мянган ажилчин, тариачдын хөдөлмөрөөр чөлөөтэй жарган амьдрах гэсэн гээд зөвлөлт засгийн эсрэг хорсол заналаар улам дүүрч зөвлөлт хүмүүсийн амгалан тайван амьдралын эсрэг дайсагнасан төлөвлөгөөг дахин зохиосон байна. 

	Зөвлөлт засгийг хорлож, гутаан бузарлахын тулд юу ч хийхэд бэлхэн байсан тэр этгээд эх орон ч үгүй, цэрэг ч үгүй үлдсэн учир японы империалистуудын гинжний нохой нь байсны хувьд зөвхөн тэдний тусламж дэмжлэгийг түших болжээ. 

	Семёновынхон олон жилийн туршид манай орны эсрэг хорлон сүйтгэх ажил явуулж, шинэ дайн гарах тохиолдолд зөвлөлт гүрний нутаг дэвсгэрт дахин халдан довтлохоор цэрэг дайны отрядуудыг бэлтгэж байсан юм. 

	Эх орноо худалдах ажлаа ч гэсэн Семёнов маш өргөн хүрээтэй зохион явуулсан юм. Хэрэв тэрээр Урал хүртэлх Сибирийн бүх газар нутгийг япончуудад «бэлэглэж» байсан бол одоо Уралаас баруун хил хүртэлх үлдсэн газар нутгийг Фашистын германд зүгээр «өгсөн» байна. 

	 

	«Тэнхлэг»-ийн тэргүүний гүрэн Япон, Герман улстай үнэнч бөгөөд илт нэгдэн явахаас өөр зам бидэнд байхгүй гэдэг бодит байдлыг нүдээ таглан харж болохгүй бөгөөд тухайн үеийн хариуцлагаа өндрөөр ухамсарлах явдал оросын үндсэрхэг үзэлтэн бид бүхэнд маш чухал юм» 

	 

	гэж Семёнов «Дүрвэгчдийн дуу хоолой» сонинд бичиж байжээ. 

	Хараач! «Тэргүүний гүрнүүд» булаан эзлэх цуст дайныг өдүүлсэн тэр гүрнүүдтэйгээ хамтран бүдүүлэг хүмүүс гэж нэрлэгдсэн олон зуун сая хүмүүсийг устгах явдлыг өөрийн зорилго болгожээ. 

	Гитлерийг засгийн эрхэнд гарахад Семёнов баяртайгаар хүлээн авсан юм. 1933 оны гуравдугаар сарын 29-нд Гитлерт явуулж байсан Семёновын хувийн захидал илгээлт түүний хувийн хэрэгт нь байдаг. 

	ЗСБНХУ-ыг дийлээд дараа нь байгуулах ёстой байсан «Шинэ Орос орныг» удирдах толгойлогчийн тушаалд Семёновыг тавина гэж японы империалистууд түүнд амладаг байв. 

	 

	Танаки, ерөнхий сайд болохоороо японы засгийн газрын үйл ажиллагааг түүний аль эртнээс мөрөөдөн хүсэж байсан Дорнод Сибирийг ЗХУ-аас таслан авах төлөвлөгөөг хэрэгжүүлэхэд чиглүүлж энэ нутаг дэвсгэр дээр «завсрын улс» байгуулна гэж 1926 онд над ярьж байсан юм. Энэ улсын удирдагчаар намайг томилно гэж Танаки бас над амлаж байв. Цагааны дүрвэгсдийг Зөвлөлт Холбоот Улсын эсрэг дайнд өөрийнхөө үүрэг зорилгыг заавал биелүүлж чадахуйц тийм нарийн тооцоотойгоор бэлтгэж ажлаа идэвхжүүлэхийг тэрээр зөвлөдөг байсан юм. 

	Японы ерөнхий штаб 1931 онд Манжуурын газар нутгийг эзлэн авч түүнийг ЗСБНХУ-д халдан довтлох түшиц газар болгон хувиргаад Зөвлөлт Холбоот Улсын эсрэг дайнд шууд бэлтгэсэн юм» 

	 

	гэж Семёнов шүүхийн хурал дээр мэдэгджээ. 

	 

	— Манжуурыг эзлэгдсэний дараа Квантуны армийн штабын хоёрдугаар хэлтсийн дарга дэд хурандаа Иеимура намайг дуудсан юм. 

	Тэрээр надад, Зөвлөлт Холбоот Улсын нутаг дэвсгэр лүү японы арми довтлон орох төлөвлөгөөг Японы ерөнхий штаб боловсруулж байгаа бөгөөд энэ үйл ажиллагааг явуулахад цагаантны дүрвэгсдэд их үүрэг оногдож байгаа тухай мэдэгдээд цааш нь цагаантны дээрэмчдийн зэвсэгт отрядууд байгуулахыг зөвлөж авч явуулсан арга хэмжээнийхээ тухай яаралтай илтгэхийг хүссэн юм» 

	 

	гэж Семёнов мэдүүлсэн байна. 

	Хасан нуур болон Халх голд болсон байлдааны үйл ажиллагааны үед Семёновоор удирдуулсан цагаантны дээрэмчдийн ангиуд дайны байдалд бэлэн байжээ. Тэд дайны үйл ажиллагааг японд ашигтайгаар өөрчлөгдөх үед зөвлөлтийн нутаг дэвсгэр лүү довтлон орж, улаан армийн эсрэг зэвсэгт тэмцэлд шууд оролцож, түрэмгийллийн ёс дэглэмийг бэхжүүлэхэд япончуудад туслалцаа үзүүлэх ёстой байжээ. 

	Японы дайн өдөөгчид Хасан нуур, Халхын голын тулалдаанд бүрэн ялагдлыг хүлээсэн боловч булаан эзлэх санаархлаа орхиогүй юм. Тэд 1940 онд Зөвлөлт Холбоот Улс руу довтлох шинэ төлөвлөгөө боловсруулан бэлтгэж түүндээ цагаантны дээрэмчдийн бүлгийг өргөн ашиглахаар төлөвлөж байжээ. 

	Фашистын Герман ЗСБНХУ руу халдан довтолсны дараа японы милитаристууд манай оронд довтлохоор идэвхтэй бэлтгэж байсан. Тэд гитлерийн цэргүүд Москваг эзлэн авахыг хүлээж байжээ. Энэ зорилгоо биелүүлэхэд Семёнов болон түүний цагаантны дээрэмчдийг ашиглахаар зэхэж байсан нь тодорхой юм. 

	Гэрчийн этгээдийн хувьд байцаагдаж байсан японы генерал Томинага мэдүүлэхдээ: 

	 

	«ЗСБНХУ руу гэнэт халдан довтлох манай төлөвлөгөөнд оросын цагаантны дээрэмчдийн бүлгийнхнийг японд ашигтайгаар улаан армийн эсрэг тагнуулаа болгон дайны өмнөх үеэс улам өргөн хэмжээгээр ашиглах асуудал тусгагдсан байсан юм. Оросын цагааны дүрвэгсэд японы армийн штаб, нэгдлүүдэд орчуулагч үйлчлэгчээр ажиллах ёстой байсан. Дараа нь тэд японы нисэх онгоцоор зөвлөлтийн нутагт тараах зөвлөлтийн эсрэг бөгөөд дайнд дийлдэх утга агуулга бүхий ухуулга хуудас бэлтгэн боловсруулахад оролцох ёстой байсан юм». 

	 

	Зөвлөлт Холбоот Улсын хувьд зохион боловсруулж байсан японы харгис төлөвлөгөөний дагуу Семёнов, Бакшеев, Власьевский, Родзаевский, Шепунов нар цагаантны дээрэмчдийн тархай бутархай байгууллагуудыг «Оросын дүрвэгсдийн хэрэг эрхлэх товчоо» гэдэгт нэгтгэж, Зөвлөлт Холбоот Улс руу довтлохын тулд цагаантны дээрэмчдийн зэвсэгт отрядуудыг бэлтгэх идэвхтэй үйл ажиллагааг өрнүүлжээ. 

	Япончуудын заалтаар 1938 онд Сунгари-II өртөөнд «Асано» хэмээх оросын отряд байгуулагдсан бөгөөд энэ отрядыг япончууд зөвлөлтийн эсрэг цэрэг дайны үйл ажиллагааны гол үндэс суурь гэж үзэж байжээ. 1943 оны эцсээр энэ отряд Манжго-гийн армийн «Оросын цэргийн отрядууд» болон өргөжсөн ба бүрэлдэхүүндээ морин цэрэг, явган цэрэг, казакийн тусгай ангитай байсан юм. 

	Түүнээс гадна Семёнов, Власьевский, Бакшеев нар япончуудын заалтаар цагаантны дээрэмчдээс бүрдсэн казакийн тусгай анги, салбар анги (таван хороо, хоёр тусгай дивиз, нэг тусгай зуут) байгуулж, Хянганы чанад дахь казакийн корпустай нэгтгэжээ. Корпусыг Бакшеев удирдсан байна. Энэ корпус Тайларт байсан японы цэргийн төлөөлөгчийн газрын дарга дэд хурандаа Такид шууд захирагдаж байлаа. Цагаантны бүлгийнхэн цэргийн тусгай сургууль хийсний дараа бэлтгэл цэргийн тусгай отрядад бүртгэгдэж япончуудаас цэргийн хувцас, цалин мөнгө авдаг байжээ. 

	«Бэлтгэл цэргийн холбоонд» бүртгэгдсэн цагаантны дүрвэгч бүр Зөвлөлт Холбоот Улсын эсрэг цэрэг дайны үйл ажиллагаа эхэлмэгц японы цэргийн харьяа байгууллагад ирж бүртгүүлэх үүрэгтэй байсан юм. Дээр дурдсан отрядуудын оршин тогтнож байх хугацаанд 6000 орчим хүн «Бэлтгэл цэргийн холбоонд» бүртгэлтэй байсан гэж Власьевский шүүхэд мэдүүлж байв. 

	Японы милитаристууд Семёнов болон түүний холбоотнуудыг зүгээр тэжээж байгаагүй гэдэг нь ойлгомжтой. Тэд цөм японы Тагнуулын газрын хөлсний зарц нар нь болцгоосон юм. Зөвлөлт орныг тагнан турших, хорлон сүйтгэхийн тулд «Алс Дорнод дахь казакуудын холбоо», «Оросын дүрвэгсдийн хэрэг эрхлэх Товчоо» түүнчлэн «Оросын фашист холбоо» гэгч янз бүрийн газруудыг байгуулж, тэдгээрийг Семёнов, Родзаевский, Бакшеев, Власьевский нар удирдаж байжээ. 

	Семёнов бүр 1920 онд Байгалын чанад дахь цагаантны армийг удирдаж байхдаа тэнд олон салбар бүхий тагнуулын газрыг байгуулж байжээ. Семёнов хилийн чанад руу оргон зугтахдаа энэ байгууллагаа ЗХУ-ын эсрэг Япон улс дайн өдөөвөл ашиглахаар зөвлөлтийн цэргийн ар талд хорлон сүйтгэх байгууллага болгон үлдээсэн ажээ. 

	Семёнов Манжуурт байхдаа, Байгалын чанад дахь казакуудын дунд зөвлөлт засгийн эсрэг зэвсэгт тэмцэл зохион байгуулах, төмөр замын шугам сүлжээг хорлон сүйтгэх даалгавар бүхий хэд хэдэн ангиудыг бэлтгэж манай оронд явуулж байжээ. 

	1931 онд Квантуны армийг Мүгдэнээс Чанчуньд шилжин байрласны дараа Семёнов Квантуны армийн штабын тагнуулын хэлтсийн дарга Исимуратай биечлэн уулзаж Зөвлөлт Холбоот Улсын тухай цуглуулсан мэдээ сэлтээ япончуудад дамжуулж байхаар тохиролцжээ. 

	 

	— Зөвлөлт Холбоот Улсын талаар цуглуулсан мэдээ сэлт, материалыг япончуудад өгч байсныхаа хэрээр тэднээс мөнгөн шагнал авдгаас гадна япончуудын даалгавраар өөрийнхөө тагнуулуудыг Манжуурын чанад руу илгээх буюу өөрөө Хятад руу явах үедээ би зохих хэмжээний урьдчилгаа мөнгө авч зардаг байсан юм» 

	 

	гэж Семёнов шүүхийн хурал дээр мэдүүлэг өгч байсан. 

	Семёнов Японы тагнуулын газартай холбоотой байсан гэдэг нь түүний өөрийн мэдүүлгээс гадна энэ байгууллагаас тагнуулын ажилд мөнгө авах бүрийдээ үлдээж байсан гарын үсгээр нь бас нотлогддог юм. 

	Зөвлөлт Холбоот Улсын эсрэг тагнан турших, хорлон сүйтгэх, алан хядах ажлыг зохион байгуулахад Родзаевский болон Семёновын бусад холбоотнууд чухал үүрэг гүйцэтгэсэн юм. Родзаевский цагаантны фашистуудын фюрер нь болж байв. Тэрээр «Оросын фашист холбоо» гэгчийг толгойлж байжээ. 

	Родзаевский 1937 онд япончуудын даалгавраар Харбин хотноо нууц сургууль байгуулж Зөвлөлт засгийн эсрэг дайсагнасан үзэлтэй «Оросын фашист холбоо»-ны гишүүдийг цуглуулсан байна. 

	Зохих хэмжээгээр зэвсэглэгдэн бэлтгэгдсэн ОФХ-ны гишүүдийг тагнан турших, алан хядах гэмт хэрэг үйлдүүлэхээр ЗХУ-д явуулдаг байжээ. 

	 

	— Миний удирдсан «Оросын фашист холбоо» мянга есөн зуун гучин дөрвөн оноос эхлэн японы тагнуулын газрын удирдлагын дор өөрийн тагнуулуудыг Зөвлөлт Холбоот Улсад тусгай зохион байгуулалттайгаар явуулдаг байсан юм. Гучин долоон оны арван нэгдүгээр сард японы тагнуулын газрын түшмэл Судзикийн саналын дагуу ОФХ-ны дэргэд Зөвлөлт Холбоот Улсын нутаг дахь хорлон сүйтгэх байгууллагын толгойлогчдыг бэлтгэдэг зохион байгуулагчдын нууц сургуулийг байгуулсан юм. Би энэ сургуулийн захирлаар ажиллаж байлаа» 

	 

	гэж Родзаевский шүүхийн хурал дээр мэдэгдэж байжээ. 

	Шепунов, Михайлов нар японы тагнуулын болон цагдаагийн газартай идэвхтэй хамтран ажиллаж байв. Тэд тагнуул, хорлон сүйтгэгчдийг элсүүлэн бэлтгэж Зөвлөлт Холбоот Улсын нутагт явуулж, Манжуурт ирсэн Зөвлөлтийн иргэдийг мөрдөн тагнаж, Зөвлөлт улсад нааштай хандлагатай байсан хүмүүсийг баривчлан байцаадаг байжээ. 

	1932 онд Шепунов «Пограничная» өртөөнд японы цагдаагийн газрын мөрдөн байцаагчаар ажиллаж байхдаа Зөвлөлт Холбоот Улсад талархлаа илэрхийлж байдаг орос хүмүүсийг янз бүрийн аргаар тамлаж өөртөө хэрэгтэй мэдүүлэг олж авч байжээ. 

	Өөрийгөө буруутан гэдгээ хүлээн зөвшөөрч Шепунов шүүхийн хурал дээр мэдэгдэхдээ: 

	 

	Мөрдөн байцаах үед баривчлагдсан хүмүүсийг дүрмийн дагуу саваагаар зоддог байсан юм. Зарим нэгний нь хамарт данхаар архи цутгахад өвдөж, амьсгал нь боогддог байсан. Ийнхүү эрүү шүүлт хэрэглэж байсны уршгаар зарим хүмүүс үхэж байсан явдал цөөнгүй тохиолддог байсан 

	 

	гэжээ. 

	Дээр дурдсан жишээ баримтууд бол Семёнов, Родзаевский, Власьевский, Бакшеев, Михайлов болон бусад этгээдүүд Зөвлөлт Холбоот Улс, зөвлөлтийн ард түмний эсрэг өөрсдийн тагнан турших, хорлон сүйтгэх, алан хядах үйл ажиллагаандаа ямар ч арга хэрэглэхээс өчүүхэн ч буцахгүй байсан юм гэдгийг батлан харуулж байна.

	 

	* * *

	 

	«Оросын дүрвэгчдийн хэрэг эрхлэх товчоо» гэгчийн зөвлөлтийн эсрэг үйл ажиллагааны тухай Михайлов ярихдаа — Тус товчоо нь Зөвлөлт Засгийн эсрэг тэмцэлд нэгдэх, ЗСБНХУ-ын эсрэг японы дайн шатаагчдад тэдний харгис төлөвлөгөөг хэрэгжүүлэхэд туслалцаа дэмжлэг үзүүлэхийг сонин, сэтгүүл, ухуулах хуудсаар дамжуулан цагаантны дүрвэгчдэд уриалж байсан. Гэмт этгээдүүдийн мэдүүлэг, түүнчлэн эд мөрийн баталгаа болгон хэрэгт хавсаргасан зөвлөлтийн эсрэг утга агуулга бүхий тэдний баримт бичгүүдийн эх материал, цагаантны дээрэмчдийн хэвлэлд нийтлэгдсэн өгүүллэгүүд болон японы үйлдвэрлэн гаргасан кино зураг мэдээллүүд илчлэн харуулж байсан юм. 

	Семёнов болон түүний хань хамсаатнууд гадаадад дүрвэж байхдаа хувь заяагаа японы милитаристуудтай нягт холбож, Орос оронд фашист ёс дэглэмийг тогтоож, түүнийг захиран эзэмшихийг хүсэн мөрөөдөхдөө ЗСБНХУ-ын эсрэг японы түрэмгийллийн гэмт үйл хэрэгт идэвхтэй оролцож байлаа. 

	Зөвлөлтийн зэвсэгт хүчин Семёнов болон түүний холбоотны бүх төлөвлөгөөг тас цохин фашистын герман, милитарист японыг бут ниргэсэн юм. 

	Зөвлөлт засаг, Зөвлөлт Холбоот Улсын ард түмний эсрэг хүнд гэмт хэрэг өдүүлсэнтэй нь холбогдуулан ЗСБНХУ-ын Дээд шүүхийн цэргийн коллеги, зөвлөлтийн ард түмний заналт дайсан, японы түрэмгийлэгчдийн идэвхтэй зарц, зөвлөлтийн олон арван мянган хүний амь насыг бүрэлгэн сүйтгэсэн гэмт хэрэгтэн Г. М. Семёновт ЗСБНХУ-ын Дээд Зөвлөлийн Тэргүүлэгчдийн 1943 оны дөрөвдүгээр сарын 19-ний өдрийн зарлигийг үндэслэн дүүжлэн алж бүх хөрөнгийг нь хураан авах шийтгэл оногдуулав. 

	К. В. Родзаевский, А. П. Бакшеев, Л. Ф. Власьевский, Б. Н. Шепунов, И. А. Михайлов нарт буудан алах ял оногдуулж хөрөнгийг нь хураан авахаар тогтоожээ. Бусад хүмүүст янз бүрийн хугацаагаар хорьж шийтгэх ял оногдуулав. 

	Цагаантны дээрэмчдийн адгийн муу шаарнуудыг ийнхүү хатуу бөгөөд шударгаар яллан шийтгэсэн явдлыг Зөвлөлт Холбоот Улсын бүх ард түмэн сайшаан хүлээн авсан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

